
    અર્પણ


    પૂજ્ય મધુરીબહેન,

    મૌલિકભાઈ, રાજુલબહેન અને મનનને…

    સ-આદર, સ-સ્નેહ!

  


  
    પ્રસ્તાવના


    ‘ચિત્રલેખા’ તમને બીજી વાર નવલકથા લખવા આપે એટલે માની લેવું કે તમારી નવલકથામાં કશુંક એવું છે જે ચિત્રલેખાના સુજ્ઞવાચકો અને ‘ચિત્રલેખા’ના તંત્રી ભરત ઘેલાણીએ ‘પાસ’ કરી દીધું…


    માનસશાસ્ત્રના પ્રશ્નો પર આધારીત નવલકથાઓ ગુજરાતીભાષામાં ઓછી લખાઈ છે. લખાઈ પણ હોય તો એને માનસશાસ્ત્ર સાથે સીધેસીધી સંબંધિત ભાગ્યે જ કરવામાં આવી છે. ‘બાય પોલર મૂડ સ્વીંગ’ કે ‘પર્સનાલીટી ડિસઓર્ડર’ ઓછા વત્તા અંશે આપણા બધામાં હોય છે. દરેક વ્યક્તિ સામાન્ય સંજોગોમાં અને વણસેલી પરિસ્થિતિમાં જુદુ જુદુ જ વર્તે છે. આપણા તમામ વર્તનનો આધાર આપણા ઉછેર અને આપણા અનુભવો પર રહેલો છે.


    ઉછેર આપણા મનમાં કેટલીક બાબતોના બીજ રોપે છે, પછી જીવનમાં થતાં જતાં અનુભવો આપણને કેટલીક બાબતો પરત્વે દૃઢ અભિપ્રાય બાંધવા પ્રેરે છે. આપણા ગમા-અણગમા અને બીજી વ્યક્તિઓ સાથેના સંબંધો જીવનમાં આપણને થયેલા અનુભવોના પાયા પર રચાતી એક એવી ઇમારત છે જેના કેટલા માળ ક્યારે બંધાઈ જાય છે એનો સ્વયં આપણને ખ્યાલ રહેતો નથી.


    માનસશાસ્ત્રી પાસે જવાનું નક્કી કરો એટલે તમે ‘મનોરોગી’ છો જ, એવું નક્કી થઈ જતું નથી. ઘણી વાર માણસો એક નાનકડા સમયખંડ માટે વિચિત્ર મનોદશામાંથી પસાર થાય છે. તમારા પર વધતા જતા દબાણો અને તમારી માનસિક પરિસ્થિતિને એકબીજા સાથે ઊંડો સંબંધ છે. તમે જે જીવ્યા છો એના પડછાયા તમારા વર્તનમાં પડ્યા વિના રહેતા નથી. તમને મળતા જતા વ્યક્તિઓ તમારા જીવનમાં એમના વર્તનની અને તમારી સાથેના એના સમયખંડની છાપ તમારા મન પર છોડે જ છે.


    આ બધું કુલ મળીને તમારા વ્યક્તિત્વને નિર્માણ કરે છે…


    એ વ્યક્તિત્વ ક્યારેક વિક્ષિપ્ત હોય છે, ક્યારેક વિખરાયેલું કે ક્યારેક વિખંડિત…


    ક્યારેક કેટલાક વ્યક્તિઓની આસપાસ એક અજબ શાંતિનું વર્તુળ જોવા મળે છે, તો કેટલાક તદ્દન સરળ અને સહજ વ્યક્તિઓ પણ તમને મળતા હોય છે. કેટલાક માણસોને જોતાની સાથે જ સમજાય છે કે એમને એમના પોતાનાથી શરૂ કરીને આસપાસની તમામ પરિસ્થિતિ પરત્વે ખૂબ બધી ફરિયાદો છે…


    આવા કેટકેટલાંય ચહેરાઓને મળીને બને છે આપણી આસપાસની દુનિયા.


    અને, આ દુનિયામાં સતત ધબકે છે સંબંધો, જિંદગીઓ, સમસ્યાઓ અને એના સમાધાનો!


    ‘દરિયો એક તરસનો’ આવા વિક્ષિપ્ત-વિખંડિત-વિખરાયેલા વ્યક્તિત્વોની એક એવી જીગ્સો છે જેના કેટલાક ટુકડાઓ ખોવાઈ ગયા છે. એ ટુકડાઓ વિના આ વ્યક્તિત્વો અધૂરા છે. પૂરું ચિત્ર બની શકતું નથી અને આ અધૂરા ચિત્રોમાંથી પ્રગટે છે એક તરસ…


    તરસ પૂર્ણ બનવાની… તરસ એક પૂર્ણ સંબંધની… તરસ સત્યની… તરસ સ્વયંને શોધવાની…


    દરિયો ગમે તેટલું પાણી લઈને લહેરાયા કરે, તરસ બુઝાવવા માટે એની પાસે કશું જ નથી.


    ભીની રેતી પર પડેલાં પગલાંની છાપ પણ જે મોજા ભૂંસી નાખે એવા દરિયાના કિનારે બાંધેલા સપનોના કેટલા મહેલ ટકી શકતા હોય છે? સંબંધોના સત્યો કદાચ દરિયાકિનારે બાંધેલા મહેલ જેવા અથવા ભીની રેતીમાં પડેલાં પગલાંની છાપ જેવા હોય છે.


    મોટા ભાગના સંબંધો આપણને જોઈએ તેમ, આપણે માગીએ તેમ નથી ચાલતા… આપણી ઇચ્છા અને સંબંધનાં સત્ય વચ્ચેની ખાલી જગ્યા એટલે ‘દરિયો એક તરસનો.’

    308, સુપર પ્લાઝા,

    ‘સંદેશ’ પ્રેસ રોડ, વસ્ત્રાપુર, અમદાવાદ

    Email : kov66@rediffmail.com

    “પ્લીઝ… આજનો દિવસ!” વીસેક વર્ષની એક છોકરીએ સામે ઊભેલી આધેડ વયની સ્ત્રી સામે જોઈને લગભગ કરગરતી હતી,“મારાથી ઊભા જ નથી થવાતું…”


    “ઊભા નથી થવાતું એટલે? પગ પથ્થરના થઈ ગયા છે કે શું?” સામે ઊભેલી આધેડ સ્ત્રીએ લગભગ બૂમ પાડી, “લાખો રૂપિયા લાગ્યા છે. બે કલાકથી શિફટ ચડે છે. પ્રોડ્યુસર ઊંચો-નીચો થાય છે અને તું કહે છે, નહીં થાય?” એણે પેલી છોકરીનું કાંડુ પકડ્યું અને ઝટકો મારીને એને બેઠી કરી દીધી, “નખરાં છોડ ને ચાલ. સીધી રીતે આજનું કામ પૂરું કર…”


    છોકરીની આંખો ભરાઈ આવી, “પ્લીઝ…” એણે કહ્યું.


    “રડ નહીં” આધેડ સ્ત્રીએ જરા જોરથી કહ્યું, “આઈ મેક-અપ ખરાબ થશે.” એક જેલર જે રીતે વર્તે એ રીતે એ પેલી નાનકડી છોકરી સાથે વર્તી રહી હતી.


    વધુ પડતો મેક-અપ કરેલી, શરીરે સ્થૂળ અને ઉંમર છુપાવવાના તમામ પ્રયાસો કરતાં વસ્ત્રાભૂષણમાં સજ્જ એ સ્ત્રીએ ઘડિયાળ જોઈ. પછી લાડથી એ છોકરીની પાસે જઈને એના માથે હાથ મૂક્યો, “બેબી, પ્લીઝ…”


    એણે અવાજમાં બને એટલો પ્રેમ લાવવાની કોશિશ કરી પણ એની કરડાકી ઢાંકી તો ન જ શકાઈ. જેવી રીતે ચહેરા પર મેક-અપના થથેડા કર્યા હોવા છતાં એની ઉંમર સહેજ પણ છુપાવી શકાતી નહોતી. ચાળીસી વટાવી ગયેલી એ સ્ત્રી લાલ લિપસ્ટિક અને અણિયાળા આઇ લાઇનર સાથે ખૂબસૂરત દેખાવાના બદલે બદ સૂરત અથવા અણગમો પ્રેરે એવી દેખાતી હતી. એણે કાનમાં હીરાનાં લાંબા લાંબા લટકણિયાં પહેર્યાં હતાં. હાથની દસેય આંગળીઓ પર વીંટીઓ, જેમાં નીલમ, પોખરાજ, મોતી અને પહેલી આંગળીમાં ગુરુનો નંગ હતો. ગળામાં સોનાની બે ચેન, જેમાં ત્રણ-ચાર પેન્ડન્ટ હતાં. શરીરના વળાંકો ખાસ દેખાય એવા ગળાના સલવાર-કમીઝમાંથી એના થાકી ગયેલા આધેડ શરીરનાં અંગો જોવા ના ગમે એવી રીતે ડોકિયાં કરતાં હતાં, એનો હાથ પેલી છોકરીના માથે ફરતો હતો પણ એમાં વ્હાલ કરતાં વધારે હઠાગ્રહ હતો.


    કોઈ જવાબ આપ્યા વિના એ છોકરી સહેજ ખસી ગઈ. પેલી આધેડ ઉંમરની સ્ત્રીનો સ્પર્શ એને ના ગમ્યો હોય એમ એણે સહેજ નીચું નમાવીને એના હાથ નીચેથી માથું હટાવી લીધું. આધેડ વયની સ્ત્રીએ પછી સામે બેઠેલી બીજી સ્ત્રી સામે જોયું, “પરવીન, હવે તું જ સમજાવ. આમ નખરાં કરશે તો આ ઇન્ડસ્ટ્રીમાં કોઈ એનો ભાવ નહીં પૂછે. અહીં તો સમયની કિંમત છે, ડિસિપ્લિનની કિંમત છે. બચ્ચન સાબ જેવા બચ્ચન સાબ પણ કોઈ દિવસ મોડા નથી પડતા કે નખરાં નથી કરતા…” આટલું કહેતાં કહેતાં તો એના ચહેરા પર રોષ તરવરી આવ્યો, “અહીં જિંદગી શુક્રવારથી શુક્રવારની જ હોય છે. એક વખત પબ્લિક ફેંકી દેશે તો કોઈ ફરીને તારી સામું નહીં જુએ.”


    સામે બેઠેલી પરવીન આખા દૃશ્યથી દુ:ખી થતી હતી. એનાં કપડાં અને ચહેરા પરના ભાવથી બહુ સ્પષ્ટ જણાતું હતું કે એની પાસે કોઈ અધિકાર નહોતા, એ બોલવા માગતી હતી પણ બોલી શકતી નહોતી.


    આ કોઈ નાટક કે સિનેમાનું દૃશ્ય નહોતું, છતાં હતું સિનેમા સાથે જોડાયેલું…


    આ દૃશ્ય મુંબઈ શહેરના ‘કમાલિસ્તાન’ સ્ટુડિયોના આલીશાન મેક-અપ રૂમમાં ભજવાઈ રહ્યું હતું.


    “રજની…” પરવીને ધીમેથી એને રોકવાની કોશિશ કરી, “બિચારીએ આજે પહેલી વાર આવું કહ્યું છે. એને ખરેખર તકલીફ થતી હશે… અડધો દિવસ વહેલો પેક-અપ થાય તો…”


    “તો ઇન્ડસ્ટ્રીમાં વાત ફેલાઈ જાય. ભલભલી છોકરીઓ એમનાં નખરાંને કારણે ફેંકાઈ ગઈ છે. મારે કોઈ નખરાં નથી જોઈતાં. નહીં થાય નામનો શબ્દ નથી સાંભળવો મારે. ચલ, ઊભી થા… અહીં પ્રોડ્યુસરનાં પગથિયાં ઘસતાં ઉંમર વીતી જાય છે અને તોય એક ચાન્સ નથી મળતો… તારી પાસે જે છે એ હિન્દુસ્તાનની કરોડો છોકરીઓનું સપનું છે, તને ખબર છે કે તું કેટલી લકી છે?”


    આમ જોવા જાવ તો રજનીની વાત ખોટી નહોતી!


    ‘લક’ મુંબઈ શહેરનો સૌથી મોટો અને સૌથી વ્યાપક શબ્દ છે અને સિનેમાની દુનિયામાં તો આ શબ્દ જેની હથેળીમાં એક વાર લખાઈ જાય એણે પાછળ વળીને જોવું નથી પડતું…


    અજમેર-એ-શરીફ, સાંઈબાબા, ગણેશ અને તિરુપતિ બાલાજી કે વૈષ્ણોદેવીનાં પગથિયાં ઘસી નાખ્યા પછી પણ ક્યાંય નહીં પહોંચનારાં, ખોવાઈ ગયેલાં અસંખ્ય નામોની વચ્ચે આ કચકડાની ફિલ્મ ઇન્ડસ્ટ્રીમાં ઝગમગતું-ચમકતું એક નામ આજકાલ સૌની જીભે છે.


    એ નામ છે… મોસમ.


    મુંબઈ શહેર જ નહીં, દેશનું ભાગ્યે જ કોઈ શહેર કે ગામ એવું હશે, જ્યાં મોસમની ફિલ્મનું પોસ્ટર કે એનો ફોટો લગાડેલો જોવા ના મળે.


    વિદેશી બ્રાન્ડેડ વોચીઝ અને જ્વેલરીથી શરૂ કરીને ફટાકડાનાં ખોખાં અને અગરબત્તીના ડબા સુધી મોસમનો ચમકતો ચહેરો દેખાયા જ કરે છે.


    વિદેશમાં વસતા ભારતીયો પણ મોસમના નામે ગાંડા થઈ જાય છે. એના વિદેશના શોઝ મહિના અગાઉ પેક થઈ જાય છે.


    “એક વાર જો મોસમ હા પાડે તો સબ્જેક્ટ, ડિરેક્ટર અને હીરો કશું જ અગત્યનું નથી.” કહેતા કેટલાય પ્રોડ્યુસર મોસમની આંખ ઊઘડે એ પહેલાં એના ઘરના દરવાજે રોકડા રૂપિયાની બ્રિફકેસીસ લઈને લગભગ મંદિરના દરવાજે ઊભા હોય એમ આંખોમાં આશા લઈને ઊભા રહી જાય છે.


    એની નવી ફિલ્મનું બુકિંગ ખૂલે કે તરત જ શુક્ર-શનિ-રવિના શો પેક થઈ જાય છે. ફિલ્મ ઇન્ડસ્ટ્રી એને ‘વન્ડર ડોલ’ તરીકે ઓળખે છે. એને લોહીથી કાગળ લખનારા, એના શૂટિંગ પર આવીને એના ચરણની ધૂળ લેનારા તો ક્યારેક એના ફોટા સાથે લગ્ન કરીને એવા લગ્નની તસવીરો એને મોકલનારા એના દીવાનાઓની ખોટ નથી.


    મૅગેઝિનનાં કવર એના ચહેરા વિના અધૂરાં છે. વીસ વર્ષની ઉંમરે ‘ટાઇમ’ મેગેઝિનના કવર પર ચમકેલી આ ભારતીય અભિનેત્રી ટચૂકડી મોસમ ફિલ્મ ઇન્ડસ્ટ્રીના ઇતિહાસમાં એક અનોખું પાનું લખી રહી છે, જેની એને પોતાને ખબર નથી. હીરોથી ચાલતી ફિલ્મોની આ ઇન્ડસ્ટ્રીમાં મોસમ માટે ખાસ રોલ લખાય… એને કેન્દ્રમાં રાખીને ફિલ્મો બને છે.


    પાંચ-પાંચ વર્ષ સુધી જેની પાસે બે દિવસની ડેટ પણ ખાલી નથી એવી આ વીસ વર્ષની છોકરી એની ઉંમરના મહિના કરતા વધારે કરોડની માલિક છે. સવારે સાતથી રાત્રે અગિયાર અને ક્યારેક વધારે કામ કરતી મોસમ હિન્દુસ્તાનનાં હજારો દિલોની ધડકન છે.


    …અહીં આવી જ એક ફિલ્મનું શૂટિંગ ચાલી રહ્યું હતું, ચાલી નહોતું રહ્યું ખરેખર! અટકી ગયું હતું. કોઈ અકળ કારણસર આજે પૂરાં કરવાનાં દૃશ્યો કોઈ રીતે પૂરાં નહીં થઈ શકે એવું હવે ડિરેક્ટરને સમજાઈ ગયું હતું.


    ફલોરના ભાડાથી શરૂ કરીને, સેટ, લાઇટ, કૅમેરા અને આખા યુનિટનો ખર્ચો માથે પડવાનો હતો એ વિચારે પ્રોડ્યુસર આઘોપાછો થઈ રહ્યો હતો.


    જોગેશ્વરી-કુર્લા લિન્ક રોડ પર માતોશ્રી ક્રીડાસંકુલની સામે આવેલા વિશાળ ‘કમાલિસ્તાન સ્ટુડિયો’નો એક સેટ સાવ ચહલ-પહલ વગરનો હતો. સામાન્ય રીતે દિવસના આ ભાગમાં ‘લાઇટ્સ, કૅમેરા, એક્શન…’ની બૂમો સાથે લાઇટમેનના અવાજો, ચાવાળાની અવર-જવર, ફરતા પંખા અને વાગતા સંગીતની વચ્ચે આવા સેટ્સ પૂરેપૂરા ધબકતા અને જાગતા જોવા મળે.


    પરંતુ, અહીં લાખોના ખર્ચે લગાડેલો આ એક્રેલિકનો પારદર્શક મહેલનો સેટ સ્વપ્નના દૃશ્ય માટે સજાવવામાં આવ્યો હતો. ઝીણા, જરીવાળા ઊડતા પડદા, કેટલાય પંખા અને સેલ્ફ લાઇટ સાથે સજાવવામાં આવેલો આ સેટ અત્યારે જાણે ઉદાસ અને એકલો દેખાતો હતો. કેટલા બધા માણસો અહીં કામ વગર આડા-અવળા બેસી રહ્યા હતા. કોઈ ખૂણામાં લંબાવીને ઊંઘી ગયા હતા તો કોઈ ટોળે વળી ટોળટપ્પા કરી રહ્યા હતા.


    સ્પોટબોય ખૂણામાં બેસીને કામ શરૂ થવાની રાહ જોતા હતા, તો ચાર-ચાર આસિસ્ટન્ટ ડિરેક્ટર, સાહેબની સૂચના આવે એની રાહ જોતા બગાસાં ખાતાં હતા.


    આ બધા વચ્ચે બીજી તરફ ડિરેક્ટરસાહેબ અકળાયેલા, મોઢું ચડાવીને સ્ક્રીપ્ટના પાના ઉપર પેન્સિલથી આડીઅવળી રેખાઓ ખેંચી રહ્યા હતા. વાતાવરણ સાવ સુસ્ત અને લસ્ત થઈ ગયું હતું. છેલ્લા ત્રણ કલાકથી કામ અટકેલું હતું.


    જેના ઉપર આ સ્વપ્નના દૃશ્યનું શૂટિંગ થવાનું હતું એ, સ્વપ્નસુંદરી મોસમ લંચટાઇમ થયો ત્યારે પોતાના મેક-અપ રૂમમાં કોસ્ચ્યુમ બદલવા ગઈ તે ગઈ… એ વાતને ત્રણ કલાક થવા આવ્યા હતા. હજી સુધી બહાર નહોતી આવી. એને બે વખત કોલ અપાયો હતો, પરંતુ ‘આવું છું’નો જવાબ લઈને આસિસ્ટન્ટ ડિરેક્ટર પાછો આવ્યો હતો.


    “અરે કોઈ જાઓ, મેડમ કો બુલાઓ…” પ્રોડ્યુસરે ફરી બૂમ પાડી.


    “બે વાર માણસ જઈ આવ્યો, હવે ઊંચકીને થોડી લાવીએ?” ડિરેક્ટરે સામે છાસિયું કર્યું.


    “જરૂર પડે તો ઊંચકીને લાવો. રૂપિયા તો રોકડા-એડવાન્સ ગણે છે એની મા… દસ રૂપિયા પણ છોડતી નથી. હવે આપણા બે કલાક બગડે એના પૈસા કોણ એનો બાપ ચૂકવશે?”


    “બાપ? ખબર છે એનો બાપ કોણ છે?” ડિરેક્ટરે આંખ મારીને ગંદું સ્મિત કર્યું, “એની માને પણ ખબર નહીં હોય.” પ્રોડ્યુસર અને ડિરેક્ટરે સામસામે તાળી મારી અને બંને જણા હસી પડ્યા.


    “અરે, એનો બાપ કોઈ પણ હોય, અત્યારે મને મારો બાપ યાદ આવે છે. ફાઇનાન્સર પાસેથી દસ ટકા વ્યાજે રૂપિયા લીધા છે. આવતી કાલ પછી મારા બીજા બાપ સાહિલની ડેટ નથી. આ સેટ આમ ને આમ ઊભો રાખવો પડશે તો મારો છોકરો બાપ વગરનો થઈ જશે…”


    “ડોન્ટ વરી, હું કંઈક કરું છું.” ડિરેક્ટરે કહ્યું.


    “ટ્રાય કર, પણ પેલી કંઈ કરવા પણ દેતી નથી…” પ્રોડ્યુસરે ફરી એક વાર ગંદી જોક મારી, “એની મા સતત ચોકી કરે છે. બાકી એમ તો એમ પણ પૈસા તો વસૂલ થાય. અહીં તો આમદની અઠ્ઠની, ખર્ચા રૂપૈયા…” એણે જોરથી બૂમ પાડી, “અરે કોઈ જાવ યાર… કુછ કરો.”


    એમની બૂમ સાથે જ પેલા ચારમાંથી એક આસિસ્ટન્ટ ઊભો થઈ ગયો અને એ બંનેની નજીક આવીને ઊભો રહ્યો.


    “જાવ, બોલાવો મોસમને.”


    “સર…”


    “સર-વર કંઈ નહીં. હાથમાં ડાઇલોગનું પેડ લઈને જા અને કહે કે હું ડાયલોગ સંભળાવવા આવ્યો છું.”


    એ છોકરો થોડી વાર માટે એમની સામે જોઈ રહ્યો. હજી પંદર મિનિટ પહેલાં જ એ મોસમની માનું ચઢેલું મોઢું જોઈને આવ્યો હતો એ એને યાદ આવ્યું, “ચા કરતાં તપેલી ગરમ…” એણે મનોમન કહ્યું અને કંટાળા સાથે ફરી એક વાર મોસમના મેક-અપરૂમ તરફ ગયો.


    આવું પહેલી વાર બન્યું હતું.


    સતત ઘડિયાળને હંફાવતી, સમયને પાછળ પાડીને પોતે વધુ પરફેક્ટ અને વધુ ચોક્કસ સાબિત થતી રહેલી આ છોકરી આજે એની ‘ઇમેજ’ કરતા, એના સ્વભાવ અને આદત કરતા જુદું વર્તી રહી હતી.


    ‘એક્શન…’ની બૂમ સાંભળતાં જ જાણે પ્રાણ ફૂંકાયા હોય એમ જે છોકરી પર કાયાપ્રવેશ કરીને પાત્રને આબાદ રીતે જીવી જતી એ આજે મૃત:પ્રાય હતી. વીસ વર્ષની ઉંમરે એની ઉંમર કરતાં ડબલ ફિલ્મો કરી ચૂકેલી એ છોકરી જાણે મશીન હોય એમ સવારથી સાંજ સુધી સતત નાચતી-ગાતી-હસતી-રડતી, સંવાદો બોલતી રહેતી એક ઢીંગલી બની ગઈ હતી.


    આજે જાણે એ ઢીંગલીની ચાવી ઊતરી ગઈ હતી.


    નાચતી-ગાતી ઢીંગલીમાંથી સેલ કાઢી લો અને એનામાંથી જીવ ચાલી જાય, એ એક રબ્બરનું પૂતળું માત્ર બની જાય એવી રીતે આજે મોસમ પ્રાણ વગરનું પૂતળું બનીને એના મેક-અપ રૂમના રેસ્ટ-કૌચ પર લસ્ત થઈને પડી હતી.


    સામે લગભગ પાંચ ફૂટ બાય ત્રણ ફૂટના એના ડ્રેસિંગ ટેબલ ઉપર દેશ-વિદેશના કોસ્મેટિક્સ તરતીબથી ગોઠવાયેલાં હતાં. કન્સીલિંગ માટેનું સ્કીન ટોનનું પેનસ્ટિકથી શરૂ કરીને પેનકેક, બ્લશર, જાતજાતના આઇ શેડોઝ, કૃત્રિમ પાંપણો, કલર લેન્સીસ અને વાંસના ગોળા પર ગોઠવાયેલી કેટલી વિગ્સ…


    સાઇડના બાર પર લટકાવાયેલા કોસ્ચ્યુમ્સ… નીચે લાઇનબંધ ગોઠવાયેલા ફૂટવેર…


    સામાન્ય રીતે ડ્રેસિંગ ટેબલની ચારેય બાજુ લાગેલી સતત ઝગમગતી રહેતી લાઇટ આજે બંધ હતી.


    આંખો પર કોલોનમાં ડુબાડેલું ભીનું કપડું ઢાંકીને પૂરેપૂરા મેક-અપ સાથે તૈયાર મોસમ આંખ મીંચીને કૌચ પર એની લોભામણી કાયાને લંબાવીને પડી હતી. બંને હાથ એણે લાંબા કરીને પાછળની તરફ અંકોડા ભીડ્યા હતા. જેના કારણે એનાં સ્તનોનો ઉભાર વધારે સ્પષ્ટ દેખાતો હતો. એને અનુરૂપ જ ખાસ સિવાયેલાં એનાં વસ્ત્રોને લીધે એની ફૂટડી કાયાની એક એક રેખા વધુ મોહક લાગતી હતી.


    એ જ વખતે બારણે ફરી ટકોરા પડ્યા, “કમ ઈન…” રજનીએ જોરથી જવાબ આપ્યો અને એટલા જોરથી મોસમને કહ્યું, “ચલ, ઊભી થા… ઇનફ ઇઝ ઇનફ.”


    પેલો આસિસ્ટન્ટ ડિરેક્ટર જેવો દેખાતો છોકરો હાથમાં ક્લિપ-પેડ લઈને દાખલ થયો અને તમીઝથી ખૂણામાં ઊભો રહ્યો. રજનીએ ડોકું હલાવીને જ ‘શું છે?’નો ઇશારો કર્યો.


    “મેડમને ડાયલોગ…” પેલા છોકરાએ ડરતાં ડરતાં કહ્યું, “હવે તબિયત સારી હોય તો…” પછી અચકાઈને ઉમેર્યું, “સાહિલજી પાસે હવે બે જ કલાક છે. પછી ચોપરાસા’બની શિફટ છે.”


    “સાહિલજી પાસે બે કલાક છે એમ કહીને શું ધમકી આપો છો? એમને કહો જવું હોય તો હમણાં જ જતા રહે.” રજનીએ તેવર દેખાડ્યા, “બેબીની તબિયત ઠીક નથી તો શું કરે? જીવ કાઢી આપે તમારા માટે?”


    “એમ નહીં મેડમ, એક જ સીન બાકી છે. પતી જાય તો…” આસિસ્ટન્ટ ડિરેક્ટરને ખરેખર તો એક તમાચો મારી દેવાની ઇચ્છા થઈ ગઈ હતી, પરંતુ એણે હસતું મોઢું રાખીને પરાણે નમ્રતા દેખાડીને કહ્યું, “એક સીન માટે દસ દિવસ સેટ ઊભો રાખવો પડશે મેડમ…” પછી અવાજ જરા મોટો કરીને આંખો મીંચીને પડેલી મોસમને સંભળાય એમ કહ્યું, “મેડમને જરા તકલીફ થશે, પણ બધાના પૈસા-સમય બચી જશે…”


    પરવીને એક પણ અક્ષર બોલ્યા વિના જઈને મોસમના હાથ પર હાથ ફેરવ્યો, “બેટા, તું સાંભળે છે ને?”


    “તમે જાવ, લાઇટિંગ રેડી કરો, હું પાંચ મિનિટમાં આવું છું.” મોસમે કહ્યું અને પછી પરવીન સામે જોઈને ધીમેથી ઉમેર્યું, “મેક-અપ ટચ-અપ કરવાની જરૂર છે? તો ચિન્ટુને બોલાવી લો, નહીં તો હું…”


    એ ઊભી થઈ અને એણે કહ્યું તો ખરું, પણ એનું શરીર એનો સાથ નહોતું આપતું. એની અંદર ભયાનક વિસ્ફોટ થતા હતા. પહાડના રસ્તાઓ ઉપર બિછાવેલી સુરંગ જેમ એક પછી એક ફૂટે, પથ્થરના ટુકડાની કરચો ચારે તરફ ઊડે, ધૂળ અને ધુમ્મસથી વાતાવરણ ભરાઈ જાય એવું કશુંક એની અંદર બની રહ્યું હતું.


    એણે આંખો મીંચી, ઊંડો નિ:સાસો નાખ્યો.


    *


    ત્રણ કલાક પહેલાં જિંદગી જુદી દિશામાં હતી. ત્રણ જ કલાકમાં એનું આખું જગત પલટાઈ ગયું હતું. છતાં એણે ચહેરો હસતો રાખીને પોતાના પર લાગેલો લાખો રૂપિયાનો જુગાર જિતાડી બતાવવાનો હતો.


    ત્રણ કલાક પહેલાં ભજવાયેલું દૃશ્ય એની નજર સામે તરવરી રહ્યું…


    …ત્રણ કલાક પહેલાં જ લંચ માટેના પેક-અપની બૂમ પડી ત્યારે સાહિલે એનો હાથ પકડીને એને ખૂણામાં ઘસડી હતી. પરવીન અને રજની મેક-અપ રૂમમાં લંચની તૈયારી કરવા માટે આગળ આગળ ગયાં ત્યારે એમની પાછળ જઈ રહેલી મોસમને અણધારી આંતરીને સાહિલે સેટના એક અંધારા ખૂણામાં બાહુપાશમાં લપેટી લીધી હતી.


    અચાનક મળી ગયેલી આ ક્ષણનો રોમાંચ મોસમને થરથરાવી ગયો હતો. સાહિલે એના હોઠ પર હોઠ મૂકી, એક પ્રગાઢ ચુંબન કરી લીધું હતું. પછી એના જ દુપટ્ટાથી ઘસીને હોઠ લૂછી નાખ્યા, “લિપસ્ટિક શું કામ લગાડે છે?” એણે પૂછ્યું હતું, “તારા હોઠ પર ડાઘા પડે એટલે…” મોસમ હસી રહી હતી.


    “ડાઘા પાડીને શું કરવું છે તારે? પાંચ માણસને બતાવવા માટે, કે લફરું કર્યું છે મારી સાથે?” સાહિલના અવાજમાં એક તોર આવી ગયો, “સુપરસ્ટાર મોહસિન ખાનના દીકરા સાહિલખાન જોડે મોસમનું ગરમા ગરમ ચક્કર ચાલે છે એવી હેડલાઇન્સ લેવા?”


    “સાહિલ! આ લફરું નથી…” મોસમના અવાજમાં એક ગંભીરતાની સાથે સાથે શ્રદ્ધાનો રણકો હતો, “હું પ્રેમ કરું છું તને.”


    “તો પ્રેમ કરને…” સાહિલે ફરી એક વાર ઝૂકીને એના હોઠ ચૂમ્યા, “ને મને પણ કરવા દે…” મોસમના ગળા પર, કાનની બૂટ નીચે અને ગળાથી નીચે સરકતા એના હોઠ મોસમની ત્વચા પર જાણે ગુલાબની પાંખડીઓની જેમ સ્પર્શી રહ્યા હતા.


    સ્ટુડિયોની દીવાલને અઢેલીને ઊભેલી મોસમ સાહિલના આ સ્પર્શને રોમરોમે માણી રહી હતી. એની લાંબી-પાતળી આંગળીઓ સાહિલના વાળમાં પરોવાયેલી હતી અને બીજો હાથ સાહિલની પીઠ પર ફરી રહ્યો હતો.


    “જવા દે…”


    “ઊંહું…” સાહિલને જવાબ આપવા માટે પણ હોઠ મોસમની ત્વચા ઉપરથી હઠાવવા નહોતા.


    “મમ્મી આવશે.”


    “આવવા દે.”


    “પરવીન ખાલા જોઈ જશે.”


    “જોવા દે.”


    “યુનિટમાંથી કોઈ આ તરફ આવશે તો?”


    “તો જોરદાર સ્કેન્ડલ થશે.” સાહિલે ચહેરો ઉઠાવીને મોસમની આંખોમાં જોયું. માછલી જેવી મોટી, લાંબી લાંબી પાંપણોથી ઢંકાયેલી, એના મોરપિચ્છ રંગના ડ્રેસ જોડે મેળ ખાતા મોરપિચ્છ લેન્સીસ પહેરેલી એ આંખો જાણે મદિરા છલકાવી રહી હતી, “આપણને જબરજસ્ત પબ્લિસિટી મળશે. ફિલ્મ હિટ થઈ જશે!”


    “પછી તો તારા અબ્બુ મારી સાથે લગ્ન કરવાની ના નહીં પાડે ને?” મોસમના અવાજમાં એક અજબ જેવી મુગ્ધતા હતી. ‘લગ્ન’ શબ્દ બોલતાં બોલતાં તો જાણે એના બત્રીસ કોઠે દીવા થઈ જતા હતા,


    જાણે સાહિલને વીજળીનો કરંટ લાગ્યો હોય એમ એ મોસમથી છૂટો પડી ગયો. અડધો ઇચ દૂર ખસીને એણે ફરી મોસમની આંખમાં જોયું, “લગ્ન… લગ્ન… લગ્ન… બીજી કોઈ વાત કરવા તૈયાર નથી તું.”


    “કારણ કે મને કોઈ બીજો વિચાર નથી આવતો સાહિલ, હું આ રોજ રોજની મશીન જેવી જિંદગીથી કંટાળી ગઈ છું. આ ખોટું ખોટું હસવાનું, ખોટું ખોટું રડવાનું, ગીતો ગાવાનાં, જાતમાંથી બહાર નીકળીને જીવવાનું…” એ સાહિલને લપેટાઈ ગઈ અને એણે એની છાતી પર માથું મૂકી દીધું, “યુનિટના માણસો… સ્પોટબોયથી શરૂ કરીને પ્રોડ્યુસર—ડિરેક્ટર સુધી બધાની ભૂખી આંખો સામે અડધાં કપડાં પહેરીને નાચવાનું મને નથી ગમતું.”


    “કમ-ઓન! તારી જાતને નહીં છેતર. આ પ્રસિદ્ધિ, આ સફળતા, આ ઉંમરે મળતા કરોડો રૂપિયા, મેગેઝિનના કવર પર દર અઠવાડિયે છપાતા તારા ફોટા અને કરોડો ફેન્સ…તને નથી ગમતા?”


    “ના, તારી કસમ… સાચું કહું છું!” એની મોટી માછલી જેવી આંખો સહેજ ભીની થઈ ગઈ હતી. આઇ મેક-અપ ખરાબ થઈ જશે એનું ધ્યાન આવતાં જ એણે જાત પર કાબૂ મેળવ્યો, ઊંડો શ્વાસ લીધો અને ડૂમો જાણે પાછો ધકેલી દીધો, “મારે નથી કરવું આ બધું. મારે તો લગ્ન કરવાં છે.” એણે સાહિલની આંખોમાં જાણે એક ડૂબકી મારી લીધી, “તારી સાથે. તારું ઘર સંભાળવું છે. તું સવારે શૂટિંગ પર જાય ત્યારે તારું લંચબોક્સ પેક કરવું છે. થાકીને આવે ત્યારે તારા માટે ડ્રિન્ક બનાવવું છે, રસોઈ કરવી છે, તારાં અમ્મી-અબ્બુની સેવા કરવી છે, તારાં સંતાનોની મા બનવું છે…”


    “નોનસેન્સ! ભૂલી જા એ બધું. એ ક્યારેય નથી થવાનું.”


    “એટલે?” મોસમનો અવાજ એટલો મોટો હતો કે સાહિલે એના હોઠ પર હથેળી ઢાંકી દેવી પડી, “ધીમે બોલ, કોઈ સાંભળશે.”


    “હવે ધીમે બોલું? પાંચ મિનિટ પહેલાં તો તને કોઈનો ડર નહોતો…”


    “જો મોસમ…મારે કંઈ નથી સાંભળવું. છેલ્લા દસ દિવસથી હું તને પૂછી રહી છું અને તું જવાબ નથી આપતો.”


    “શું જવાબ આપું?” સાહિલના અવાજમાં ચીડ હતી.


    “તું તારા અબ્બુ સાથે વાત કરવાનો છે કે નહીં?”


    “ના.” સાહિલના અવાજમાં વિચિત્ર દૃઢતા હતી, “મારા ઘરમાં એક એક્ટ્રેસ માટે કોઈ જગ્યા નથી. મારા અબ્બુ સુપરસ્ટાર હતા, પણ એમણે એક્ટ્રેસ સાથે લગ્ન નથી કર્યાં… અમારા ઘરમાં એક્ટ્રેસ વહુ બનીને ના આવી શકે.”


    “અને એક્ટ્રેસ સાથે બીજા બધા સંબંધ હોઈ શકે, કેમ?” મોસમે સાહિલને કોલરમાંથી પકડી લીધો અને હચમચાવી નાખ્યો.


    “મેં રેપ નથી કર્યો તારા પર… તારી ઇચ્છાથી, તારી મરજીથી અને પૂરી સમજદારીથી તેં આ સંબંધ બાંધ્યો છે.”


    “સંબંધ બાંધ્યો છે?” મોસમના અવાજમાં આશ્ચર્ય હતું, “આઇ લવ યુ… હું પ્રેમ કરું છું તને, તારી સાથે જીવવા માગું છું…”


    “જો, સાથે જીવવાની, પ્રેમ કરવાની વાતો ફિલ્મોમાં સારી લાગે, આ રિયલ લાઇફ છે. પ્રેક્ટિકલ થવાનું.”


    “પ્રેક્ટિકલ એટલે?”


    “તને તારી કરિયર છે, મને મારી કરિયર છે. પાંચ ફિલ્મો સાથે કરીએ છીએ આપણે. આપણી જોડી હિટ છે. આપણી કેમેસ્ટ્રી સરસ છે. બસ! બીજું શું જોઈએ?”


    “આટલું જ? એટલે તું…” એણે ફરી કોલર પકડી લીધા, “તું પ્રેમ નથી કરતો મને… કોઈ કમિટમેન્ટ નથી તારું…”


    “મારું કમિટમેન્ટ મારી કરિયર છે. સુપરસ્ટાર બનવા માટે ઘણાં પગથિયાં ચડવાનાં છે મારે…” સાહિલ એક સેકન્ડ મોસમની આંખમાં જોઈ રહ્યો, “તારી સાથેની ફિલ્મો આ પગથિયાં છે, તું હિટ છે, લકી છે… અને તું કહે તો પ્રોડ્યુસર દલીલ કર્યા વિના મને સાઇન કરે છે.” મોસમ લગભગ ડઘાઈ ગઈ હતી, “પ્રેમ-બેમ હું સમજતો જ નથી. સિનેમાના પડદે કરું છું એટલો પ્રેમ બસ છે મારા માટે. બાકી, સાથે મળીને સારો ટાઇમ ગાળવાનો… મજા કરવાની સ્વીટ હાર્ટ! વાતવાતમાં કમિટમેન્ટ, લગ્ન, પ્રેમ… તું તદ્દન ફિલ્મી થઈ ગઈ છે.”


    “ફિલ્મી? મજા! તું શું બોલે છે સાહિલ, તેં મને કહેલું કે તું મને પ્રેમ કરે છે…”


    “કહ્યું હશે, દારૂના ચાર પેગ પછી હું એવું ઘણી છોકરીઓને કહું છું.” સાહિલે સાવ નફટાઈ અને બેફિકરાઈથી કહ્યું, “તને પણ કહ્યું હશે… બીજી છોકરીઓ સિરિયસલી નથી લેતી. તેં લીધું એ તારો પ્રોબ્લેમ છે.” એ હસ્યો અને મોસમની ચિબુક પકડીને હલાવી, “ગ્રો અપ બેબી, મોટી થઈ જા. હવે તું સત્તર વર્ષની નથી. કરિયર પર ધ્યાન આપ…”


    “હું… હું મારી નાખીશ તને અથવા મરી જઈશ… સૂસાઇડ નોટ લખી જઈશ, કરિયર ખતમ કરી નાખીશ તારી… તું ઓળખતો નથી મને.” એણે સાહિલને ફરી હચમચાવી નાખ્યો.


    “સીન કરવાની જરૂર નથી.” સાહિલે આરામથી પોતાના કોલર છોડાવ્યા, “સ્ટાર બનવાનાં પગથિયાંમાં કેટલા લોકો, ક્યાં ક્યાં, શું કરી ગયા હશે એની મને નથી ખબર એમ માને છે? આ ઇન્ડસ્ટ્રીમાં જન્મ્યો છું, અહીં જ ઊછર્યો છું… અમારે ત્યાં પાણી ગમે ત્યાં પી શકાય, પણ ઘરનું માટલું ધોઈને, ગાળીને ભરવાનો રિવાજ છે.” એણે મોસમનો ગાલ થપથપાવ્યો અને ચાલવા લાગ્યો. પછી એક ક્ષણ અટક્યો, પાછળ ફર્યો. મોસમ સામે જોઈને સ્મિત કર્યું અને ઉમેર્યું, “મને હજી પણ વાંધો નથી… આપણા સંબંધો જેમ હતા તેમ ચાલુ રાખવામાં. યુ આર બ્યુટીફુલ… એક્ઝોટિક… કોઈ પણ પુરુષને પાણી પાણી કરી નાખવાની તાકાત છે તારામાં…”


    મોસમ એની સામે ફાટી આંખોએ જોઈ રહી હતી. આ એ જ સાહિલ હતો, જે પળવાર પહેલાં એની પાછળ પાગલ હતો. એ જ સાહિલ પોતાને માણસ શરીર પરથી ધૂળ ખંખેરે એવી રીતે ખંખેરીને જઈ રહ્યો હતો અને પોતે કશું જ કરી શકે એમ નહોતી.


    લાખોનાં દિલો પર રાજ કરતી સુંદરી મોસમ જિંદગીનો પહેલો પ્રેમ તૂટતો નજર સામે જોઈ રહી હતી અને પત્તાંના મહેલની જેમ આમતેમ ઊડી રહેલી સાહિલની સાથે ગાળેલી ક્ષણોને પકડવાનો પ્રયત્ન કરતી નાના બાળકની જેમ બેબાકળી થઈને લગભગ ચીસ પાડવા ઇચ્છતી મોસમનો અવાજ જાણે ડૂમામાં ફેરવાઈ ગયો.


    સાહિલ હજી ત્યાં જ ઊભો હતો. એણે મોસમને ભરાઈ આવેલો ડૂમો જોયો. એની આંખોમાં છલકાઈ આવેલાં પાણી જોયાં અને ધીમેથી બે ડગલાં પાછો આવ્યો, “જો, તારા માટે કોઈ ખરાબ ફિલિંગ નથી મને… તું સારી છોકરી છે. આ ઇન્ડસ્ટ્રી કોઈની થઈ નથી ને કોઈની થવાની નથી. જુવાની છે ત્યાં સુધી બધું છે. કાલે આ જ લોકો તને ભૂલી જશે. એને બદલે…” મોસમની સામે સાહિલ જોઈ રહ્યો, “તારું રૂપ, તારી એક્ટિંગ અને તારી આવડત તારી તાકાત છે. એ તાકાતને વાપર… એનકેશ કર… રોકડી કર… આ રૂપ-આ જુવાની આ ખ્યાતી બહુ ટકશે નહીં.”


    *


    આંખો મીંચીને ઊભેલી મોસમની નજર સામે જાણે આખું દૃશ્ય ફરી ભજવાઈ ગયું. ભરાઈ આવેલા ડૂમાને એણે પરાણે ગળા નીચે ઉતારી દીધો. જાતને મહામહેનતે સ્વસ્થ કરી અને કહ્યું, “તમે જાવ, લાઇટિંગ રેડી કરો, હું પાંચ મિનિટમાં આવું છું.” મોસમે કહ્યું અને એ ઊભી પણ થઈ, પણ એનું શરીર જાણે એનો સાથ નહોતું આપતું. બહાર જઈને સાહિલની સાથે રોમાન્સના સ્વપ્નદૃશ્યમાં અભિનય કરવો એને જાણે અસંભવ લાગતું હતું… એણે પ્રોડ્યુસરના પૈસાનો, પરિસ્થિતિનો, બદનામીનો વિચાર કર્યો. એની સામે જોઈ રહેલી રજનીની આંખો જાણે એને ધકેલી રહી હતી. તેમ છતાં એનામાં બહાર જઈને સાહિલની આંખોમાં આંખો નાખીને જોવાની હિંમત જ નહોતી આવતી.


    “પરવીન ખાલા, મારાથી નહીં જવાય.”


    “નહીં જવાય? નખરાં બંધ કર બેબી… હવે હદ થાય છે.” રજની લગભગ તાડૂકી, “પૂરેપૂરા એડ્વાન્સ પૈસા આપ્યા છે. એક પૈસો બાકી નથી આ માણસનો.”


    “મા!” મોસમની આંખો ડબડબી આવતી હતી, “તારે માટે પૈસા જ અગત્યના છે? મારો વિચાર તો કર… છેલ્લાં ચાર વર્ષથી…” મોસમનો અવાજ ધ્રૂજી ગયો, “એક બ્રેક નથી લીધો મેં.”


    “ફોરેનના બધા શોઝ બ્રેક તો હોય છે. આઉટડોર પર પણ પૂરો આરામ મળે છે તને…” રજની નાના બાળકને પટાવતી હોય એવી રીતે કહેવા લાગી, “બેટા, તારા જેટલું કોઈને નથી મળતું. નામ, પૈસા, શોહરત, દોલત… ઇજ્જત.”


    “ઇજ્જત?” મોસમનો અવાજ ફાટી ગયો. મેક-અપ રૂમની અવાજ જશે એ ભયે રજનીએ એક વાર મેક-અપ રૂમના બંધ દરવાજા તરફ જોઈ લીધું, “કઈ ઇજ્જતની વાત કરે છે તું? થોડા કલાક પહેલાં એક માણસે મને કહ્યું છે કે હું ઘરનું ગાળીને ભરાયેલું માટલું નથી… હું તો આવતા-જતા દરેક માણસની તરસ બુઝાવતી પરબ છું.” મોસમે ઉપરના દાંત નીચે હોઠ દબાવી દીધો, “છી! હીન આવે છે મને મારી જાત પર. કઈ શોહરત? કઈ ઇજ્જત?”


    “અરે, હજારો લોકો મરે છે તારા પર. આટલા બધા ફેન અને આટલા બધા દીવાના છે તારા…”


    “એક…” મોસમે અંગૂઠો અને આંગળી ભેગા કરીને નાનકડી વાત છે એવો ઇશારો કર્યો, “એક એક માણસ તો બતાવ મા, જે મારી સાથે લગ્ન કરવા માગતો હોય—સાચેસાચ. મને પરણીને સન્માન સાથે પોતાના ઘેર લઈ જવા માગતો હોય, એક માણસ…”


    રજની એની સામે જોઈ રહી.


    પરવીનની આંખો ભરાઈ આવી. એણે નજીક આવીને મોસમને ખભે હાથ મૂકી દીધો, “બેટા, આવશે… એવો માણસ પણ આવશે.” પરવીનની આંખોમાં એક એવો ઇશારો હતો, જેને ફક્ત મોસમ વાંચી શકી.


    પરવીનની આંખોમાં મોસમ જોઈ રહી અને પછી એણે ડોકું ધુણાવ્યું, “નહીં આવે… એણે જ મને કહ્યું છે કે હું…” આગળ કશું બોલ્યા વિના એણે ફરી દાંત તળે હોઠ દબાવી દીધો. પરવીને ખભે મૂકેલો હાથ દબાવ્યો, આ બધું રજની ચકોર નજરે જોઈ રહી હતી.


    “શું ચાલે છે તમારા બેની વચ્ચે?” એણે સોંસરો ઊતરી જાય એવો સવાલ કર્યો.


    મોસમ કંઈ બોલવા જાય એ પહેલાં ફરી એક વાર મેક-અપ રૂમના દરવાજે ટકોરા પડ્યા અને જવાબ આપવાનું ટાળીને મોસમે વિખેરાતી જાતને માંડ માંડ સમેટી લીધી. હવે બહાર સાહિલનો સામનો કરવો જ પડશે…


    *

    આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com


    ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...


    સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

